
ABSTRAK 

 

 

Kajian ini dilakukan hanya tertumpu kepada gendang gangsa yang ditemui di Sabah 

sahaja iaitu gendang gangsa Timbang Dayang (GGTD), Pulau Banggi, Kudat, 

Sabah. Fokus kajian adalah mengkaji dan menilai semula rupa bentuk sebenar dan 

motif serta pola hiasan artifak GGTD yang telah mengalami kerosakkan lebih 

daripada 70% akibat rapuh dan kesan patina serta tanah yang tidak dibersihkan. 

Selain itu juga, isu fungsi artifak GGTD terus menjadi misteri sehingga kini 

walaupun telah dipamerkan kepada umum. Oleh itu, pengetahuan mengenai fungsi 

adalah penting kerana ia merupakan gendang tunggal di bahagian Malaysia Timur. 

Kajian ini juga merungkaikan mengenai kedudukan dan perkaitan artifak GGTD 

dengan artifak gendang gangsa yang lain di Asia Tenggara. Kajian sedemikian amat 

signifikan dalam menyelesaikan isu asal-usul artifak GGTD dan keberadaanya di 

Timbang Dayang, Pulau Banggi. Pendekatan yang digunakan dalam kajian adalah 

kaedah arkeologi iaitu melibatkan proses rekonstruksi replika artifak dan secara 3D 

imej terhadap artifak GGTD. Hasil dapatan kajian mendapati bahawa GGTD 

merupakan gendang gangsa dalam klasifikasi Heger I dan berada dalam keluarga 

gendang gangsa Dongson. Walau bagaimanapun, artifak GGTD adalah  berbeza 

dengan artifak gendang gangsa yang lain kerana mempunyai ciri-cirinya yang 

tersendiri. 

 

 

 

 

 

 

 

 

 

 

 

 

 

 

 



vi 

 

ABSTRACT 

 

SIGNIFICANCE OF THE DISCOVERY OF TIMBANG DAYANG BRONZE 

DRUM IN SABAH IN REGIONAL ARCHAEOLOGY CONTEXT 

 

This study focuses on bronze drum found in Sabah namely the bronze drum of 
Timbang Dayang (GGTD), Pulau Banggi, Kudat, Sabah. The study aims to analysis 
and reassess the actual form and motifs aswell as decorative patterns of GGTD 
artefact that have suffered more than 70% damaged due of the brittleness, patina 
and uncleaned soil. Moreover, issue pertaining to the function of GGTD artifact 
continuues to be mystery to this day despite having been exhibited to public. 
Therefore, knowledge of the function is important as it is the only drum to be found 
in East Malaysia. This study aslo elaborates on the position and relevance of GGTD 
artifact with other bronze drum artifacts in Southeast Asia. Such a study is 
significant in resolving issue on th origin of GGTD artifact aand its presence in 
Timbang Dayang, Banggi Island. The approach used in the study is an 
archaeological method that involves the process of  reconstruction and replication 
and 3D image of GGTD artifact. The result of the study reveal that GGTD artifact is 
bronze drum in Heger I classification and is in the Dongson drum family. However, 
the GGTD artifact is different from other bronze drum artifacts because it has 
individual characteristics. 

BAB 1 

 

 

PENDAHULUAN 

 

 

 

1.1 Pengenalan 

 

Pemilihan artifak Gendang Gangsa Timbang Dayang (GGTD) yang ditemui di Tapak 

Arkeologi Timbang Dayang, Pulau Banggi, Kudat, Sabah sebagai fokus utama 

dalam kajian ini adalah signifikan kerana artifak berkenaan merupakan gendang 

gangsa tunggal unik dan mempunyai ciri-ciri tersendiri yang ditemui di Malaysia 

Timur selain beberapa gendang gangsa yang ditemui di kawasan selatan Borneo 

iaitu di Kalimantan, Indonesia. Artifak gendang gangsa merupakan salah satu 

artifak penting dalam sesebuah tapak arkeologi yang mewakili era zaman Gangsa 

Akhir berlangsung. Perbincangan dalam bab ini adalah mengenai latar belakang 

artifak GGTD dalam menilai dan mengisi lompang kekosongan kajian gendang 

gangsa di Malaysia khususnya. Perbincangan mengenai permasalahan kajian dan 

objektif kajian juga dilakukan bagi melihat sejauhmanakah kepentingan dan 

bernilainya artifak tersebut. Pembahagian bab demi bab turut dijelaskan bagi 

memberikan penjelasan dan sedikit maklumat secara umum. 

 

 

1.2 Permasalahan Kajian 

 

Artifak GGTD dijumpai secara tidak sengaja oleh penduduk Pulau Bangi sebelum 

diserahkan kepada pihak Muzium Sabah semasa survei tapak arkeologi di kawasan 

Pulau Banggi dilakukan oleh kumpulan penyelidik dari Unit Arkeologi Muzium 

Sabah.1 Oleh yang demikian, data dan maklumat artifak gendang ini tidak 

mempunyai rekod yang sistematik secara in-situ. Walau bagaimanapun, ekoran 

daripada jumpaan artifak GGTD tersebut satu siri ekskavasi penyelamatandilakukan 

di tapak tertutupdi kawasan Bukit Timbang Dayang, Pulau Banggi oleh Jabatan 

Muzium Sabah pada tahun Ogos 1994 memberikan data dan maklumat berkaitan 

fungsi tapak. Penemuan jumpaan seperti serpihan gendang gangsa, tulang 

manusia, tembikar dan manik menjustifikasikan fungsi tapak sebagai gua 

pengebumian.   

 

Artifak GGTD kini diletakkan di dalam Muzium Sabah untuk tontonan umum. 

Walau bagaimanapun, artifak tersebut dipamerkan dalam keadaan yang masih 

mempunyai kesan tanah yang melekat pada keseluruhan artifak dan tidak 

mengalami proses pemulihan yang sempurna bagi memperlihatkan ciri istimewa 

artifak gendang gangsa berkenaan. Akibatnya, audien tidak dapat melihat dengan 

jelas gendang tersebut kerana bentuk artifak yang agak daif. Selain itu, para 

pengunjung juga tidak dapat melihat nilai dan keistimewaan artifak berkenaan 

dipamerkan kerana keadaan GGTD yang kurang menyerlah kerana kesan kotoran 

yang masih terdapat pada permukaan artifak. 

 

Secara umumnya, artifak GGTD telah mengalami kerosakkan hampir 70% 

akibat daripada kesan luluhawa, patina dan kesan goresan.2 Pada bahagian 

timpanum terdapat permukaan yang hilang, kesan haus, kesan goresan dan 

kikisan. Bahagian mantle (badan) gendang gangsa pula lebih daripada separuh 

badan telah hilang dan haus. Artifak tersebut berwarna hijau keperangan kerana 

diselaputi patina dan tanah pada bahagian permukaan turut memberikan kesan 

kasar dan menggerutu.3  

 

                                           
1 Artifak GGTD ditebus melalui pembelian (sejumlah wang ringgit) daripada seorang penduduk yang 

tinggal di Pulau Banggi. Temubual Peter Koon, Mantan Ketua Unit Arkeologi, Muzium Sabah. 
23 Ogos 23 Ogos 2021, 8.00pm (Google Meet). 

 
2 Fail Muzium Sabah. ARK P1/08 – Timbang Dayang. 

3 Ibid. 


